
Аннотация  

Ушбу мақолада мамлакат иқтисодиётига хорижий инвестициялар жалб этишда тижорат 

банкларининг роли ва аҳамияти, шунингдек, инвестиция муҳити ва уни яхшилаш омиллари 

ҳақида тавсия ва хулосалар келтирилган. 

Калит сўзлар: инвестиция, инвестиция муҳити, хорижий инвестиция, инвестициявий 

жозибадорлик, банк, банк кредити, молия бозори, фонд бозори 

 

Кириш. Бугунги глобаллашув шароитида кўпгина мамлакатлар ўртасида интеграциялашув 

жараёни ҳам ривожланиб бормоқда. Ушбу кўрсаткичлар ижтимоий-сиёсий, ижтимоий-иқтисодий, 

давлат ва жамият ҳаётининг барча соҳаларида ўз ифодасини топиб бормоқда. Ушбу тенденциялар, 

ўз даврида, молия бозорларининг, тижорат банкларининг, молиявий механизмлар , шу жумладан 

инвестициялар тушумини ҳам мутлақо ўзгартириб юбормоқда. 

Маълумки, бугун қайси давлат фаол инвестиция сиёсатини юритаётган бўлса, ушбу 

мамлакат иқтисодиётининг барқарор ўсишига эришаётгани аксиомага айланиб улгурди. 

Президентимиз Ш.М.Мирзиёев таъкидлаганидек, “инвестиция – бу иқтисодиёт драйвери, 

ўзбекча айтганда, иқтисодиётнинг юраги, десак, муболаға бўлмайди. Инвестиция билан бирга 

турли соҳа ва тармоқларга, ҳудудларга янги технологиялар, илғор тажрибалар, юксак малакали 

мутахассислар кириб келади, тадбиркорлик жадал ривожланади”. 

Инвестицияларни жалб қилиш ҳамда мамлакат иқтисодиётининг барқарор ўсишини 

таъминлашда қулай инвестиция муҳитини яратиш энг муҳим шартлардан бири саналади. 

Методлар ва материаллар. Г.Подшиваленко ва Н.Киселева таҳрири остида тайёрланган 

ўқув қўлланмада “Инвестициялаш тўғрисидаги қарорларни қабул қилишда энг кенг тарқалган 

мезонлардан бири бу – макродаражадаги инвестицион муҳит ва инвестициялаш объектининг 

https://gospodarkainnowacje.pl 

инвестициявий жозибадорлигини баҳолаш ҳисобланади”1 деб таъкидланади. 

Бундан ташқари, Ўзбекистонлик ва бошқа кўплаб хорижий олимларнинг “инвестиция 

муҳити” ва “инвестициявий жозибадорлик” тўғрисидаги илмий изланишларини ўрганар эканмиз, 

уларнинг илмий ишларда ушбу категорияларнинг ягона таърифи йўқлигига дуч келамиз. Айрим 

адабиётларда баъзи муаллифлар ушбу икки атамани синоним сўзлар сифатида ишлатадилар. 

Ушбу масала бўйича замонавий қарашларнинг таҳлили “инвестиция муҳити”нинг жуда мураккаб 

ва кўп қиррали тушунча эканлигини кўрсатади. 

Бундан ташқари, “инвестиция муҳити”га нисбатан турли сифат тавсифларини қўллаш 

ҳолати ҳам кузатилади. Шу жумладан,  Б.А.Охунов мақбул инвестиция муҳити тушунчасига 

қуйидагича таъриф берган: “Мақбул инвестиция муҳити – инвестиция фаолиятини амалга 

ошириш учун давлат томонидан мамлакат ва инвесторлар хавф-хатарлари ҳамда манфаатларини 

ҳисобга олган ҳолда шакллантирилган сиёсий, ижтимоий-иқтисодий ва ташкилий-ҳуқуқий шарт-

шароитлар тизимидир”2. 

Натижалар ва муҳокама. Барқарор иқтисодий ўсишни таъминлаш аввало мамлакатда 

оқилона инвестиция сиёсатини юритишга боғлиқ. Давлат инвестиция сиёсатини юритишдан 

кўзланадиган мақсадлардан бири доимий равишда хорижий инвесторлар учун қулай инвестиция 

муҳити яратишдир. Ҳозирги кунда Ўзбекистонда инвесторлар учун шундай қулай муҳит 

яратилган. Инвеcторларнинг ҳуқуқларини ҳимоя этиш ва уларни рағбатлантириш тизими шулар 

жумласига киради. 

Ўзбекистон Республикасида инвестиция фаолиятини молиявий таъминлаш тизими 

таркибига  қуйидагилар киради: 

- тижорат банклари; банкдан ташқари кредит ташкилотлари (кредит уюшмалари, 

ломбардлар, микрокредит ташкилотлари); 

- бюджетдан ташқари жамғармалар; 

- лизинг компаниялари; 

- халқаро молия институтлари,  халқаро ташкилотлар ва хорижий банклар; 

- донор ташкилотлар, ҳомийлик ташкилотлари; 

- суғурта компаниялари; 

- консалтинг фирмалари; инжиниринг компаниялари; ахборот-маслаҳат маркази; 

- аудиторлик фирмалари, ҳуқуқий маслаҳатхоналар, реклама агентликлари, савдо-

воситачилик тузилмалари, биржалар ва бошқалар. 

Шундай экан, ушбу муҳим йўналишда тижорат банклари қандай иштирок этяпти? Тўғри, 

юртимиз тарихида илк марта Ўзбекистоннинг суверен давлат облигацияларини халқаро молия 

бозорларига чиқарилди. Бу борада “J.P.Morgan”, “Citibank”, “Deutsche Bank” каби етакчи халқаро 

инвестиция банклари билан ҳамкорлик олиб бориляпти. 

Лекин хорижий инвестицияларни кенг жалб қилиш учун мамлакатимиз банк-молия 

салоҳиятини тўла намоён этиш учун яна қандай чоралар кўрилмоқда ёки кўриш керак? 

Охирги йилларда банк ва молия тизимида жадал давом эттирилаётган жадал ислоҳотлар 

аввало соҳага замонавий бозор механизмларини кенг жорий этишда намоён бўляпти. Ўз навбатида 

 
1 Инвестиционная деятельность: учебное пособие / Н.В. Киселева, Т.В. Боровикова, Г.В. Захарова и др.; под ред. Г.П. 

Подшиваленко и Н.В. Киселевой. – 2-е изд., стер. – М.: КНОРУС, 2006. –432 с. 
2Охунов Б.А. Ўзбекистон иқтисодиётининг барқарор ўсиши шароитида мақбул инвестиция муҳитини шакллантириш 

(Фарғона водийси вилоятлари мисолида). Иқтисод фанлари номзоди илмий даражасини олиш учун ёзилган 

диссертация. - Тошкент, 2010. 

узоқ йиллар давомида банклар капиталининг асосий қисми давлатга тегишли бўлиб келганди. Бу 

эса банк секторида соғлом рақобатга тўсиқ бўлиб келар, хизмат кўрсатиш сифатига салбий таъсир 

кўрсатиб келаётган эди. 

Бинобарин, сўнгги йилларда банклар фаолияти, айниқса, уларнинг инвестицион 

жараёнлардаги иштирокини кенгайтиришга қаратилган муҳим институционал ўзгаришлар амалга 

ошириляпти. Давлат раҳбарининг топшириғи билан ҳукумат ва Марказий банк халқаро молия 

институтлари кўмагида банк-молия тизимини ривожлантириш бўйича узоқ муддатли стратегия 

ишлаб чиқилмоқда. 

Зеро, шу асосда банк тизимига хусусий ва хорижий капитал кириб келади. Пировардида 

давлат банклари улуши босқичма-босқич камайиб боради ва соҳада рақобат муҳитини яхшилаш, 

тижорат банклари фаолиятини, кредитлаш сифати ва маданиятини, айниқса, уларнинг 

инвестицион активлигини ҳар томонлама оширишга хизмат қилади. 

Хулоса ва таклифлар. Бу йўлда молия бозорлари, жумладан, фонд бозорини 

ривожлантириш, янги молиявий инструментларни жорий этиш ва облигациялар чиқариш 

орқали,банк хизматлари кўламини янада кенгайтириш, илғор ахборот технологиялари асосида 

банк тизимини равнақ топтиришга алоҳида эътибор қаратиляпти. Сармоядорлар учун кенг ва 

қулай шароитлар яратиб бериляпти. Бу йўлдаги биринчи қадам албатта валюта бозорини 

эркинлаштириб борилаётгани ҳисобланади. 

Айнан мазкур омиллар тижорат банкларининг инвестициявий фаолияти самарадорлигини 

ошириш, институционал асосларини такомиллаштиришга туртки бўляпти. 

Шу билан бирга  Ўзбекистон иқтисодиётига хорижий инвестицияларнинг кириб келишига 

ижобий таъсир кўрсатаётган омилларга қуйидагиларни киритишимиз мумкин: 

− арзон ва малакали ишчи кучининг мавжудлиги; 

− республикамизнинг табиий-иқтисодий ресурсларга бой эканлиги; 

− мамлакатимиз табиий-иқлим шароитларининг йирик миқдорда қишлоқ хўжалиги хом 

ашёси ишлаб чиқариш имкониятига эгалиги; 

− миллий бозорнинг истиқболли эканлиги; 

− мамлакатда сиёсий ва иқтисодий барқарорликнинг мавжудлиги; 

− қулай меъёрий-ҳуқуқий базанинг шаклланганлиги ва ҳ.к.3 

Ушбу омиллар инвестицияларни жалб этишга ижобий таъсир кўрсатувчи омиллар бўлиб 

ҳисобланади. Банкларнинг инвестицияларни жалб этишдаги фаоллигини ошириш учун ҳам бир 

қанча қулай имкониятлар яратилган. Зеро, ҳар қандай ислоҳот натижаси халқимиз учун фаровон 

ва муносиб турмуш шароитини яратишга хизмат қилиши даркор. Давлатимиз раҳбари 

таъкидлаганидек, “Одамларимиз етарли даромад топиши учун энг қулай бизнес ва инвестиция 

муҳитини шакллантириб, янги-янги корхоналар ва иш жойларини кўпайтиришимиз зарур. Бу ғоят 

долзарб ишларни ўзимиз қилмасак, ҳеч ким бизга четдан келиб қилиб бермайди”. Тижорат 

банклари эса айнан мана шундай муҳим жараёнларнинг энг фаол ва узлуксиз иштирокчисига 

айланиши бугун ҳар қачонгидан ҳам долзарбдир. 

Хулоса ўрнида шуни айтишимиз керакки, келгусида ишлаб чиқаришни ривожлантириш, 

янги техника ва технологиялар орқали маҳсулот ва хизматлар яратиш тизимини кенгайтириш, 

рақобатбардош товарлар ишлаб чиқариш кўламини ошириш, четга товарларни экспорт қилиш 

 
3 Тухлиев Н., Хақбердиев Қ., Эрмаматов Ш., Холматов Н. Ўзбекистон иқтисодиёти асослари. - Т: “Ўзбекистон миллий 

энциклопедияси”, 2006. - 233-б. 

имкониятини оширишимиз учун банк инвестициялари ҳам муҳим аҳамият касб этади. Ва банк 

инвестицияларини корхоналарга киритиш орқали корхонада ишлаб чиқариш ҳажмини 

кенгайтиришда банк ҳам ўз назоратига ва масъуллигига эга бўлади. 

